
ᑐᑭᓯᓇᖅᓯᓯᒪᑉᓗᒍ ᓇᐃᓪᓕᒋᐊᖅᓯᒪᔪᒃᑯᑦ
ᑭᕙᓪᓕᕐᒥ ᐃᓄᐃᑦ ᑲᑐᔾᔨᖃᑎᒌᒃᑯᑦ ᑭᒡᒐᖅᑐᐃᔨᐅᔪᑦ ᐃᓄᖕᓂᒃ ᓄᓇᑖᖃᑕᐅᓯᒪᔪᓂᒃ ᓄᓇᕗᒥ ᐊᖏᕈᑎᓕᐊᒃᑯᑦ ᑭᕙᓪᓕᕐᒥ.  ᐱᓗᐊᖅᑐᒥ, ᑭᕙᓪᓕᕐᒥ ᐃᓄᐃᑦ ᑲᑐᔾᔨᖃᑎᒌᒃᑯᑦ ᐊᐅᓚᑦᑎᔨᐅᔪᑦ ᐃᓄᐃᑦ ᓄᓇᖁᑎᖏᓐᓂᒃ ᑭᕙᓪᓕᕐᒥ ᖁᕝᕙᖅᑎᕆᓂᒃᑯᑦ ᐃᖕᒥᓂᒃ ᐱᓕᕆᔪᓐᓇᖅᓯᖁᑉᓗᒋᑦ ᐊᒻᒪᓗ ᐃᓄᐃᑦ ᖃᓄᐃᙱᑦᑐᓐᓇᖁᑉᓗᒋᑦ ᒫᓐᓇᐅᔪᖅ ᐊᒻᒪᓗ ᓯᕗᓂᒃᓴᒥ.  ᑭᕙᓪᓕᕐᒥ ᐃᓄᐃᑦ ᑲᑐᔾᔨᖃᑎᒌᒃᑯᑦ ᐊᐅᓚᑦᑎᕙᒃᑐᑦ ᐃᓄᐃᑦ ᓄᓇᖁᑎᖏᓐᓂᒃ ᐃᑲᔪᖅᑐᐃᔪᓐᓇᕈᒪᑉᓗᑎᒃ ᐱᕙᓪᓕᐊᔾᔪᑎᒃᓴᓂᒃ ᐃᓄᖕᓄᑦ ᐱᐊᓂᒃᑕᐅᓯᒪᒃᐸᑕ ᑲᒪᒋᔭᐅᑦᑎᐊᖅᓯᒪᔪᒃᑯᑦ ᐊᕙᑎᓕᕆᓂᒃᑯᑦ ᐃᓅᖄᑎᒌᖕᓂᒃᑯᓪᓗ.
ᑕᒡᕙᙵᑦ, ᑭᕙᓪᓕᕐᒥ ᐃᓄᐃᑦ ᑲᑐᔾᔨᖃᑎᒌᒃᑯᑦ ᐃᓚᐅᖃᑕᐅᓯᒪᔪᑦ ᓄᓇᕗᒥ ᐃᒪᕐᒧᑦ ᑲᑎᒪᔨᒃᑯᑦ ᒪᓕᒐᓕᕆᔾᔪᑎᖏᑦᑎᒍᑦ, ᐱᔾᔪᑎᒋᑉᓗᒋᑦ ᐊᒡᓂᒍ ᐃᒍᒃᑯᑦ ᐃᒪᕐᒧᑦ ᓚᐃᓴᓐᓯᖓᒍᑦ ᓇᓗᓇᐃᒃᑯᑕᖃᖅᑐᒃᑯᑦ A-ᒥᒃ ᓚᐃᓴᓐᓯᐅᑉ ᓈᓴᐅᑎᖓ 2AM-MEL1631 ᐋᖅᑭᒋᐊᖅᓯᓂᕐᒧᑦ ᑐᒃᓯᕋᐅᑎ ᑐᓂᕐᕈᑕᐅᓚᐅᖅᑐᖅ ᐊᒐᓯ 27, 2020-ᒥ ᐊᒻᒪᓗ ᐃᓚᒋᐊᕈᑎ ᐃᑲᔪᖅᑑᑎ ᑎᑎᕋᖅᓯᒪᔪᓂᒃ ᑐᓂᕐᕈᑕᐅᓯᒪᔪᒃᑯᑦ ᑭᐅᓯᓂᕐᒧᑦ ᓯᕕᑐᔪᒃᑯᑦ ᓂᑉᓕᕋᔭᖅᑐᓄᑦ.
ᕿᒥᕐᕈᔾᔪᑎ ᐱᐊᓂᒃᑕᐅᓚᐅᖅᑐᖅ ᐃᑲᔪᖅᑎᒋᑉᓗᒋᑦ Hutchinson Environmental Sciences Ltd-ᑯᑦ ᐊᒻᒪᓗ GeoVector Management Inc-ᑯᑦ ᐊᒃᑐᖅᓯᓂᐅᓇᔭᖅᑐᑦ ᐊᒻᒪᓗ ᐃᑲᔫᑎᒃᓴᑦ ᓯᕕᑐᔪᒃᑯᑦ ᖃᐅᔨᓴᖅᑕᐅᑦᑎᐊᖅᓯᒪᔪᓐᓇᖁᑉᓗᒋᑦ ᖃᐅᔨᓴᐃᓂᒃᑯᑦ ᐊᒻᒪᓗ ᐃᓅᖄᑎᒌᖕᓂᒃᑯᑦ − ᐱᕙᓪᓕᐊᑎᑦᑎᓂᒃᑯᑦ ᖃᓄᐃᓕᐅᕈᑕᐅᕙᒃᑐᒃᑯᑦ, ᐊᒻᒪᓗ ᐃᓄᐃᑦ ᖃᐅᔨᒪᔭᑐᖃᖏᑦᑎᒍᑦ ᐱᒻᒪᕆᐅᑎᑕᐅᔪᑦ ᐊᑐᓕᖅᑎᖅᑕᐅᙱᓐᓇᕈᓐᓇᖁᑉᓗᒋᑦ ᐊᒃᑐᖅᓯᓂᐅᓇᔭᖅᑐᒃᑯᑦ ᓇᓗᓇᐃᔭᐅᑎᒃᑯᑦ, ᐋᖅᑭᒋᐊᖅᓯᒍᑎᒃᑯᑦ, ᐱᓕᕆᐊᖑᔫᑉ ᐋᖅᑭᐅᒪᓂᕆᓂᐊᖅᑕᖓᒍᑦ ᐊᒻᒪᓗ ᖃᐅᔨᓴᐃᓂᒃᑯᑦ.
ᐃᓗᐃᑦᑐᒃᑯᑦ, ᐊᒡᓂᒍ ᐃᒍᒃᑯᑦ ᐃᒪᕐᒧᑦ ᓚᐃᓴᓐᓯᖓᓄᑦ ᑐᒃᓯᕋᐅᑎ ᐊᔾᔨᖃᖅᑐᖅ ᐱᖃᑎᖓᓂᒃ  ᓄᓇᕗᒥ ᐱᓕᕆᕝᕕᒋᓯᒪᔭᖓᒍᑦ ᐊᒻᒪᓗ ᐊᐅᓚᑦᑎᔾᔪᑕᐅᔪᓂᒃ ᑕᓯᕐᔪᐊᕐᒥ ᐅᔭᕋᖕᓂᐊᕐᕕᖕᒥ.  ᓴᖅᑭᑎᑦᑎᓯᒪᔪᒍᑦ ᖃᑉᓯᑲᓪᓚᖕᓂᒃ ᐃᓱᒫᓘᑎᑉᑎᓐᓂᒃ ᐱᔾᔪᑎᒋᑉᓗᒍ ᑐᑭᓯᐅᒪᔭᕆᐊᖃᕐᓂᖅ ᐊᒃᑐᖅᑕᐅᓂᖃᕋᔭᖅᑐᓄᑦ ᐃᒪᒃᑯᑦ ᐃᒪᖃᕐᓂᖓᒍᑦ ᐃᒪᐅᑉᓗ ᖃᓄᐃᓐᓂᖓᒍᑦ ᐊᒻᒪᓗ ᐃᓱᒫᓘᑏᑦ ᐱᔾᔪᑎᒋᑉᓗᒋᑦ ᐃᒪᐅᑉ ᐊᐅᓚᑕᐅᓂᖓᓄᑦ ᐋᖅᑭᒋᐊᖅᑕᐅᔾᔪᑎᓄᓪᓗ.  ᑭᕙᓪᓕᕐᒥ ᐃᓄᐃᑦ ᑲᑐᔾᔨᖃᑎᒌᒃᑯᑦ ᐱᓕᕆᖃᑎᖃᖅᓯᒪᔪᑦ ᐊᒡᓂᒍ ᐃᒍᒃᑯᓐᓂᒃ ᓯᕕᑐᔪᒃᑯᑦ ᕿᒥᕐᕈᓂᖃᖅᑎᓪᓗᒋᑦ ᐋᖅᑭᒃᑕᐅᔪᓐᓇᖁᑉᓗᒋᑦ ᐃᓱᒫᓘᑕᐅᔪᑦ.  ᐱᖁᔨᕗᖔᕈᑕᐅᔪᑦ ᓴᖅᑭᑎᑕᐅᓚᐅᖅᑐᑦ ᑐᑭᓯᑎᑦᑎᒋᐊᖅᓯᒪᓂᒃᑯᑦ ᐅᔭᕋᖕᓂᐊᖅᑏᑦ ᑲᒪᒋᔭᐅᑎᓪᓗᒍ ᓯᕕᑐᔪᒃᑯᑦ ᕿᒥᕐᕈᓂᖅ, ᑐᓂᓯᓯᒪᑉᓗᑎᒃ ᐅᔭᕋᖕᓂᐊᖅᑐᓕᕆᔨᒃᑯᑦ ᓄᑖᓂᒃ ᑎᑎᕋᖅᓯᒪᔪᓂᒃ ᐊᒻᒪᓗ ᑲᒪᕙᓪᓕᐊᓂᕐᒧᑦ ᐱᓕᕆᐊᖑᓂᐊᕐᓂᕋᖅᑕᐅᔪᓂᒃ ᐅᔭᕋᖕᓂᐊᖅᑎᒃᑯᓐᓄᑦ ᓄᓇᕗᒥ ᐃᒪᕐᒧᑦ ᑲᑎᒪᔨᒃᑯᑦ ᓯᕕᑐᔪᒃᑯᑦ ᑲᑎᒪᑎᑦᑎᑎᓪᓗᒋᑦ ᓄᕕᐱᕆ 2020-ᒥ.
ᐊᒡᓂᒍ ᐃᒍ ᐅᔭᕋᖕᓂᐊᖅᑐᓕᕆᔨᒃᑯᑦ ᓴᖅᑭᑎᑦᑎᓯᒪᔪᑦ ᓄᑖᓂᒃ ᑎᑎᕋᖅᓯᒪᔪᓂᒃ ᐱᔨᑦᓯᕋᕈᒪᓂᕐᒧᑦ ᑕᐃᑉᑯᓂᙵ ᐱᓕᕆᐊᕆᔪᒪᔭᖏᓐᓂᒃ.  ᑖᒻᓇ ᑎᑎᕋᖅᓯᒪᔪᖅ ᑐᓂᕐᕈᑕᐅᑎᓪᓗᒍ, ᑭᕙᓪᓕᕐᒥ ᐃᓄᐃᑦ ᑲᑐᔾᔨᖃᑎᒌᒃᑯᑦ ᐱᑕᖃᖅᑐᑦ ᓱᓕ ᐋᖅᑭᒃᑕᐅᓯᒪᙱᑦᑐᓂᒃ ᐃᓱᒫᓘᑕᐅᔪᓂᒃ ᓄᑖᓂᒃ ᑎᑎᕋᖅᓯᒪᔪᓂᙶᖅᑐᓂᒃ ᐱᔾᔪᑎᒋᑉᓗᒍ ᐃᓗᐊᓃᑦᑐᑦ ᑎᑎᕋᖅᑕᐅᕙᓪᓕᐊᔪᒃᑯᑦ ᐃᒪᕐᒧᑦ ᓚᐃᓴᓐᓯᐅᑉ ᐋᖅᑭᐅᒪᓂᕆᓂᐊᖅᑕᖓᓄᑦ ᐊᒻᒪᓗ ᓱᖏᐅᑎᔪᒪᓂᕐᒧᑦ ᐊᐅᓚᑦᑎᔾᔪᑎᒃᑯᑦ ᐸᕐᓇᐅᑎᒃᑯᑦ ᐅᖃᐅᓯᐅᓯᒪᑉᓗᓂ ᖃᓄᐃᒻᒪᖔᑕ ᐃᒪᐃᑦ ᓅᑕᐅᓂᐊᖅᑐᑦ CP1-ᒥ ᓱᑉᓗᓕᖕᓄᑦ ᑯᕕᖅᑕᕈᓐᓇᖁᑉᓗᒋᑦ ᐃᑎᕕᐊᓄᑦ.  ᑕᒪᒃᑯᐊ ᐃᓱᒫᓘᑏᑦ ᐃᓚᖓᒍᑦ ᑭᕙᓪᓕᕐᒥ ᐃᓄᐃᑦ ᑲᑐᔾᔨᖃᑎᒌᒃᑯᑦ ᖃᓄᐃᓐᓂᕆᔭᖏᓐᓂᙶᖅᑐᑦ ᐃᑲᔪᖅᑐᐃᙱᓐᓂᕋᖅᓯᒪᑎᓪᓗᒋᑦ ᑯᕕᖅᑕᕈᑕᐅᖏᓐᓇᕋᔭᖅᑐᓂᒃ ᑕᓯᕐᔪᐊᕐᒧᑦ.  ᑲᖏᖅᖠᓂᕐᒥᐅᑦ ᐃᓱᒫᓗᖕᓂᕋᖅᓯᒪᔪᑦ ᑯᕕᖅᑕᖅᐸᑕ ᑕᓯᕐᔪᐊᕐᒧᑦ CP1-ᒥ ᑕᒪᓐᓇ ᓈᒻᒪᒍᓐᓃᖅᑎᑦᑎᓂᐊᕐᒪᑦ ᐃᓄᐃᑦ ᐃᓱᒪᒋᔭᖏᑦᑎᒍᑦ ᐃᒪᖁᑎᒋᔭᐅᔪᓂᒃ ᐃᒥᖅᑕᕐᕕᐅᖃᑦᑕᖅᑎᓪᓗᒍ.  ᑭᕙᓪᓕᕐᒥ ᐃᓄᐃᑦ ᑲᑐᔾᔨᖃᑎᒌᒃᑯᑦ ᐃᓕᑕᖅᓯᓯᒪᔪᑦ ᑯᕕᖅᑕᕆᐊᖃᕐᓂᐊᖅᑐᒃᓴᐅᓂᖏᓐᓄᑦ ᑕᓯᕐᔪᐊᕐᒧᑦ ᐃᓚᖓᒍᑦ, ᑯᕕᖅᑕᕐᓂᖅ ᑕᓯᕐᔪᐊᕐᒧᑦ ᐱᑦᑕᐃᓕᔭᐅᓇᔭᕐᒪᑦ ᐱᔪᓐᓇᕐᓂᓗᒃᑖᒃᑯᑦ.

